
MINUTI

Il-Minuti tal-Laqgħa Nru 55, li saret fil-11 ta’ Ġunju 2024, ġew ikkonfermati. 

KORRISPONDENZA

IĊ-CHAIRPERSON (Onor. Darren Carabott): Bħala korrispondenza rrid ninforma lill-Kumitat li tlabna l-kjarifiċi dwar id-domandi li ma kienx hemm risposta għalihom mill-Ministru Clifton Grima waqt il-laqgħa preċedenti, però s’issa għadna ma rċevejna l-ebda risposta. Bħas-soltu nagħmlu l-appell sabiex nikkollaboraw mal-Kumitat u jkollna r-risposti mill-aktar fis.

Ngħaddu issa għall-main item fuq l-aġenda. 

KONTINWAZZJONI TAD-DISKUSSJONI DWAR IN-NEFQA TAL-GVERN FIL-QASAM TAL-ISPORT F’DAWN L-AĦĦAR ĦAMES SNIN, B’RIFERENZA LEJN IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2019 (MALTA NATIONAL SHOOTING RANGE PAĠNI 139-147); IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2022 (NATIONAL DEVELOPMENT AND SOCIAL FUND INVESTMENTS AND FUNDING OF SOCIAL PROJECTS PAĠNI 84-92); U RAPPORTI ANNWALI U STQARRIJIET FINANZJARJI TA’ SPORTMALTA GĦAS-SNIN 2020, 2021 U 2022

IĊ-CHAIRPERSON: Illum il-Kumitat qabel li l-ewwel siegħa se tkun iddedikata għal domandi lir-rappreżentanti tan-National Development and Social Fund (NDSF), u t-tieni parti tkun iddedikata għal domandi lir-rappreżentanti tal-Yachting Malta u tal-Malta Sailing Federation. 

Il-Membri tal-Gvern – infakkar li dan is-suġġett ġie magħżul minnhom – talbu li din ma tkunx xhieda b’ġurament imma tkun biss informazzjoni mogħtija lill-Kumitat, u għaldaqstant m’aħniex se nitolbu lir-rappreżentanti tal-għaqdiet li mhux se jkunu madwar il-mejda sabiex joħorġu barra mill-kamra. 

Nitlob issa lir-rappreżentanti tal-NDSF sabiex, jekk jogħġobhom, jingħaqdu magħna mal-mejda. 

Is-Sur Jonathan Cardona u s-Sur Raymond Ellul, Chairman u Kap Eżekuttiv tal-NDSF, rispettivament, ħadu posthom madwar il-mejda.

IĊ-CHAIRPERSON:  Insellmilkom.  Għal finijiet ta’ traskrizzjoni se nistaqsikom ftit domandi tal-bidu; il-kariga tagħkom, kemm ilkom f’din il-kariga u l-funzjoni tal-NDSF. 

IS-SUR JONATHAN CARDONA: Good afternoon, jiena ċ-Chairman tal-NDSF u ili f’din il-kariga mill-2020. L-NDSF kien twaqqaf biex jimmaniġġja l-introjtu straordinarju li kien qed jiġi ġġenerat mill-Individual Investor Programme (IIP). Fl-2013 jew l-2014 kien twaqqaf il-famuż programm tal-IIP u dak kien qed jiġġenera ċertu ammont ta’ flejjes. L-idea kienet li titwaqqaf aġenzija li l-iskop tagħha jkun li timmaniġġja dawk il-fondi straordinarji li jkunu deħlin u titmexxa b’mod ta’ sovereign wealth fund. So, in a nutshell this is what the entity is all about. 

IĊ-CHAIRPERSON: Kemm ilek tokkupa din il-kariga? 

IS-SUR JONATHAN CARDONA: Mill-2020. 

IĊ-CHAIRPERSON: Is-Sur Ellul. 

IS-SUR RAYMOND ELLUL: Jiena s-CEO tal-aġenzija. Ili hemmhekk mill-2017 u kont l-ewwel impjegat.  Dak iż-żmien konna għadna taħt l-Auberge D’Aragon. Kif spjega tajjeb is-Sur Cardona, l-iskop tal-fond kien legalment biex jamministra l-flus li kienu deħlin mill-programm taċ-ċittadinanza b’investiment.  Illum nafu li dak il-programm spiċċa u d-dħul qed jiġi purament mill-Komunità Malta permezz taċ-ċittadinanza għal servizzi straordinarji. L-għan tal-aġenzija huwa spjegat fis-subsidiary legislaiton 595/12 li jelenka xi 12-il għan partikolari li jinvolvi l-andament soċjali ta’ pajjiżna f’dak li għandu x’jaqsam ma’ saħħa, edukazzjoni, governanza u saħħa pubblika, jiġifieri hemm ħafna areas li jolqtu b’mod dirett  il-ħajja tagħna ta’ kuljum. Illum il-ġurnata l-fond għandu madwar €134 miljun, maqsumin f’diversi oqsma, fosthom l-isport li naf li għandkom mistoqsijiet diretti fuq dik l-area. 

IĊ-CHAIRPERSON: Fil-fatt, anke biex nagħti spjegazzjoni, il-PAC jaħdem billi, jew l-Oppożizzjoni jew il-Gvern ikollhom l-opportunità li jtellgħu suġġett għad-diskussjoni. Bħalissa huwa t-turn tal-Gvern, u l-Membri tal-Gvern għażlu sabiex nanalizzaw l-infiq tal-Gvern minn fondi pubbliċi fuq l-isport. Minħabba li fir-rapporti annwali tal-Awditur Ġenerali kontu ssemmejtu b’mod partikolari fuq nefqa partikolari, jekk m’iniex sejjer żball fuq l-MFA, intlabtu biex tiġu tagħtu spjegazzjoni.  Naħseb tajjeb ukoll li jingħata sfont tal-NDSF u kif jirrelata mal-isport, imbagħad ngħaddu għad-domandi. 

L-Onor. Muscat.

ONOR. ALEX MUSCAT: Fil-fatt, l-ewwel mistoqsija kienet se tkun hekk.  Kif qed jgħid iċ-Chairman, intom illum ġejtu mistiedna hawnhekk għax irriżulta, mix-xogħol li għamel in-National Audit Office (NAO) u mir-rappreżentazzjoni li saret kemm mill-Ministru għall-Isport, kif ukoll mis-Segretarju Permanenti, li diġà ġew hawnhekk, li intom tajtu għajnuna permezz ta’ social grants f’numru ta’ inizjattivi li huma purament sportivi. L-għajnuna li  qed tagħtu lill-MFA issemmiet, però se nagħti lilkom l-opportunità biex tispjegaw x’inhuma dawk il-proġetti sportivi li għandhom x’jaqsmu ma’ sport fejn intom intlabtu tagħtu kontribut, u effettivament qegħdin tagħtu dan il-kontribut.

IS-SUR RAYMOND ELLUL: Kif għedt fl-introduzzjoni, l-għanijiet tal-aġenzija tagħna huma spjegati fis-subsidiary legislation 595/12, li telenka 12-il għan differenti. Meta qed nitkellmu fuq sport qegħdin nitkellmu fuq area partikolari soċjali. L-isport waħdu mhuwiex attività fiżika biss imma rridu nqisuha fil-kuntest kollu tiegħu, jiġifieri s-saħħa mentali, is-saħħa fiżika, il-mod kif tibża’ għal ġismek billi tiekol u torqod tajjeb u tagħmel training. L-aktar ħaġa importanti hija kif taġixxi f’team, jiġifieri għandek l-aspett li ddaħħal il-kultura ta’ team work; fejn għandek team based sport, u fejn għandek individual sport xorta qed taħdem f’team għax in the background se jkollok min qed jgħinek. L-isport ibiegħed ukoll liż-żgħażagħ mis-saħta tal-vizzjijiet. Pereżempju, fejn tidħol id-droga jew l-alkoħol, l-isport huwa deterrent qawwi biex iż-żgħażagħ jokkupaw ruħhom f’ambjent san. Dak għandu spin off pożittiv ħafna anke soċjalment għax anke l-atlelti jkunu qed ikabbru lilhom infushom, jiġifieri anke jekk l-atleti ma jkunux full-time, meta se jmorru fuq il-post tax-xogħol dik il-pożittività se jittrażmettuha hemmhekk. L-isport huwa wkoll parti mill-identità ta’ kull pajjiż. 

Fis-sajf tas-sena l-oħra pajjiżna ospita l-Logħob tal-Istati Membri Ewropej Żgħar fejn rajna s-sodisfazzjon fuq wiċċ l-atleti tagħna – jiena kont preżenti għall-għotjiet tal-medalji – li apparti milli qed jirnexxu f’dixxiplina partikolari, qed jirrappreżentaw ukoll lil pajjiżhom.  Dawn huma l-aħjar ambaxxaturi li pajjiż jista’ jkollu, u meta jmorru jikkompetu barra minn Malta dawn ikunu qegħdin jipproġettaw lil pajjiżhom. 

Wieħed mill-aħjar għanijiet li għandna fil-liġi huwa li rridu nidħlu għall-inizjattivi fejn jibbenefikaw ġenerazzjonijiet futuri. Pereżempju, biex l-atleti tagħna ppreparaw ruħhom għal-Logħob tal-Istati Membri Żgħar tal-Ewropa, inġiebu Malta coaches barranin, l-atleti tagħna kellhom l-opportunità jagħmlu training camps barra mill-pajjiż ma’ atleti ħafna aħjar minnhom biex jelevaw l-andament sportiv tagħhom, u allura dawn meta ma jibqgħux ta’ età li jkomplu jikkompetu, ikunu jistgħu jgħallmu żgħażagħ oħra. Jiġifieri qegħdin nikkreaw sistema fejn l-atleti tagħna dejjem se jameljoraw il-prestazzjoni tagħhom. Hopefully narawhom ikollhom suċċess fl-olympic games u fil-logħob tal-Mediterran u sport events oħra li jista’ jkun hemm. 

Illum l-isport huwa rikonoxxut li għandu importanza ekonomika. Wara l-COVID-19 qed naraw li qed jiżviluppaw niċeċ differenti ta’ turiżmu, u waħda minnhom hija l-isport tourism. Meta nospitaw il-logħob f’pajjiżna u meta jsiru exchanges fejn jiġu atleti jagħmlu training camp hawnhekk, inkunu qed nikkreaw ukoll dan l-isport tourism li jħalli effett pożittiv fuq l-ekonomija tagħna. Jiġifieri meta l-NDSF daħal għall-investiment sportiv, ma kellux biss l-għan tal-isport innifsu imma li jolqot kemm jista’ jkun miri soċjali oħra. 

ONOR. ALEX MUSCAT: Grazzi ta’ dik l-overview tal-operat tagħkom.  Se nitlobkom issa tgħidulna liema huma dawk il-proġetti sportivi –  semmejna diġà l-proġett tal-MFA li kien tefa’ lenti fuqu l-Awditur Ġenerali – li qegħdin tiffinanzjaw u d-dettalji ta’ x’inhuma dawn il-proġetti. 

IS-SUR RAYMOND ELLUL:  Minbarra l-Logħob tal-Pajjiżi ż-Żgħar, li diġà semmejt, bħalissa qegħdin fil-fażi li nagħmlu social grant agreement ma’ SportMalta f’dak li għandu x’jaqsam man-National Olympic Committee (NOC). Il-ħsieb huwa li nkomplu nibnu fuq is-suċċess li kisbet Malta fil-Logħob tal-Istati Membri Żgħar tal-Ewropa. Hemm miri oħra tal-NOC fejn, pereżempju, inħarsu lejn l-Olympic Games jew il-Mediterranean Games, jiġifieri mhux biss niffukaw fuq is-Small Nations Games imma naraw ukoll x’dixxiplini oħra jistgħu jiġu żviluppati fl-area ta’ sports, għax hemm dixxiplini oħra tal-isport fejn Malta tista’ tagħmel suċċess. L-idea ta’ dan il-grant huwa biex speċjalment nibdew nitkellmu fuq high performance strategy. Ovvjament, l-NOC jafu liema huma dawk l-atleti li għandhom il-potenzjal li jkomplu javvanzaw, u permezz ta’ investiment jagħtuhom aktar opportunità biex jilħqu l-għanijiet tagħhom, biex itejbu r-records tagħhom fejn tidħol kwalifikazzjoni eċċ. u anke biex l-istruttura tal-NOC taġġorna ruħha maż-żmenijiet tal-lum, fis-sens li jekk għandhom bżonn jimpjegaw magħhom espert fuq sport psychology jkunu f’qagħda li jistgħu jagħmluha. Dak huwa proġett wieħed li għadu fil-bidu tiegħu. 

Għandna wkoll il-proġett tal-Malta Motor Sport Hub and Race Track ta’ Ħal Far, li huwa proġett kumpless maqsum f’ħafna fażijiet differenti, u hemm raġunijiet tekniċi għalfejn, fosthom li fis-sit, matul is-snin ġew depożitati fdalijiet tal-kostruzzjoni, kemm meta nbena l-MIA, kif ukoll meta kompla jiżviluppa l-Freeport.  Dan il-materjal li ntefa’ hemmhekk irid jitneħħa kollu sabiex issir it-trakka, irid isir hoarding u jiġu riallokati xi amenitajiet li hemm on site. Il-ħsieb huwa li dan jikkrea faċilità għall-isportivi tal-motor sport. Hemm diversi tipi ta’ motor sport, minn cart racing għal drag racing. Importanti ngħid li din il-faċilità trid bilfors tkun up to international standards biex topera, jiġifieri se jsir proċess ta’ homologation.   SportMalta qed jaħdmu ma’ esperti li diġà żviluppaw tracks simili u kulma jsir hemmhekk irid ikun ta’ international standard.  Jekk it-track ma tkunx up to the right standards ma nkunux nistgħu norganizzaw event hawn Malta għax tista’ tirriżulta f’accidents, ikorru n-nies eċċ. Dan huwa proġett li huwa stmat li jiswa €16.5 miljun, jiġifieri l-grant tal-NDSF qiegħed intiż biex isir dak li konna ngħidulu l-kwart ta’ mil, li jrid jiġi żviluppat kif suppost skont l-international standards biex isir drag racing u forma oħra ta’ motor sport, imbagħad hemm il-cart racing track, u finalment hemm ir-racing track li hija madwar 2.2 kilometres bħala ċirkonferenza. Għadna fi stadju bikri tal-proġett, jiġifieri qed isir it-tindif u hemm ħafna ħafna materjal x’jitneħħa. Id-disinji tat-tracks qegħdin fi stadju avvanzat ukoll u minn hawn u ftit ieħor jibda jsir ir-ring fencing tal-area biex, l-ewwel nett, ma jkomplix isir illegal dumping u, it-tieni minħabba safety. 

IĊ-CHAIRPERSON: Bħala responsabilità, dan jaqa’ taħt l-NDSF jew il-fondi biss huma tal-NDSF? 

IS-SUR RAYMOND ELLUL: Le, jaqa’ taħt SportMalta. 

IĊ-CHAIRPERSON: Jiġifieri l-proċess kollu huwa ta’ SportMalta. 

IS-SUR RAYMOND ELLUL: L-analoġija hija qisna aħna bank, jiġifieri m’aħniex se nidħlu fi proġett... 

IĊ-CHAIRPERSON: Qed ngħidhielek biex nikkjarifikawha. Jien kont nafha imma tajjeb li we put it on record li intom qegħdin tidħlu fil-parti tal-financing, imma bħala proġett jaqa’ taħt ir-responsabilità ta’ SportMalta.  Anke fejn jidħlu sottomissjonijiet ta’ pjanti eċċ., l-applikant huwa dejjem  SportMalta. Intom tidħlu biss fil-financing tiegħu. 

IS-SUR RAYMOND ELLUL: Dan jgħodd ukoll għall-proġetti l-oħra li għandna. Aħna responsabbli għall-funding, u l-benefiċjarju jrid ikun responsabbli biex jattwa l-proġett. 

IĊ-CHAIRPERSON: L-Onor. Graham Bencini. 

ONOR. GRAHAM BENCINI: Sur Ellul, meta qed tagħtu funding għall-isport, tagħmlu distinzjoni bejn sport kompettitiv u sport ta’ divertiment bħal, pereżempju, open air gyms li jista’ jużahom kulħadd? Qed nistaqsi għax s’issa għamilt riferenza għal sport kompetittiv. 

IS-SUR RAYMOND ELLUL: Ir-risposta li għandi immedjata hija li, kif osservajt tajjeb inti, il-proġetti li ġew quddiemna kienu kollha fejn jidħol sport kompetittiv, jiġifieri għad irridu niffaċċjaw proġett ta’ dan it-tip li semmejt inti biex naraw il-kunsiderazzjoni fejn jidħol l-importanza nazzjonali, għax wieħed mill-għanijiet huwa li l-proġetti tagħna soċjali jkunu ta’ importanza nazzjonali, imbagħad nittrattaw dik il-proposta fuq il-merti tagħha, jiġifieri naraw eżatt x’tinvolvi u x’benefiċċju se jieħu l-pajjiż. Meta nitkellmu fuq proġetti soċjali, l-NDSF m’għandux return finanzjarju fuqu, huwa biss social monetised return. Il-proġetti li rajna, anke fejn tidħol it-trakka, pereżempju, tolqot ħafna aspetti oħra, fosthom l-aspett ekonomiku għax jekk jiġu sportivi minn barra jikkompetu hawnhekk, jiġu l-fans tagħhom jew il-familjari, u dak se jiġġenera dħul għall-pajjiż. Imbagħad hemm spin offs oħra fl-ekonomija għax kull attività jkollha l-multiplier effect u tiġġenera d-dħul minnha nnifisha. 

IĊ-CHAIRPERSON: Tista’ tispjegalna kif jiġi magħżul liema proġett isir?  Issir talba lilkom u taraw intom? Għax milli qed nifhem minn dak li qed tgħidulna, it’s a form of procurement ta’ proġetti li intom imbagħad tiffinanzjawhom, però tajjeb li tispjegaw min jagħżel il-kuntrattur u l-materjal.  SportMalta tittratta magħhom, jew intom tittrattaw direttament mas-supplier? Qed ngħid hekk biex dak li jkun ipoġġi on record kif inhi l-funzjoni tal-NDSF, kif jingħataw il-flejjes, jekk il-flejjes jgħaddux għand il-contracting authority jew inkella direttament għand is-supplier, jiġifieri jekk l-analizi skont l-invoices issirx min-naħa tal-NDSF jew inkella minn SportMalta. Ikun tajjeb li tispjegaw dan kollu. 

IS-SUR RAYMOND ELLUL: L-ewwel nett, NDSF huwa responsabbli biss għall-funding, ma jidħolx fil-procurement u qatt ma jkollu relazzjoni diretta mas-supplier. Dik hija responsabilità tal-benefiċjarju. Dak li rrid ngħid huwa li kważi 67% tal-proġetti tal-isport huma ma’ entitajiet tal-Gvern stess u allura dawk huma suġġetti għall-public procurement. Aħna ma nidħlux fil-ħlas dirett lill-kuntratturi; il-flus imorru f’kont separat li jrid jinħoloq mill-benefiċjarju – jekk qegħdin nitkellmu fuq it-trakka, imorru għand SportMalta – imbagħad il-benefiċjarju jagħmel il-verifiki tiegħu skont il-prassi tal-public procurement regulations u jħallas lill-kuntrattur hu. L-NDSF fl-ebda mument ma jkollu kuntatt mal-kuntrattur. Aħna nagħmluha ċara, anke fis-social grant agreement, li r-responsabilità tal-proġett tkun purament tal-benefiċjarju u li l-NDSF huwa responsabbli biss mill-funding. 

IĊ-CHAIRPERSON: Però, nassumi li titolbu rendikont ta’ kif ikunu ntnefqu l-flejjes, mhux sempliċement tikkreditaw lill-kont. 

IS-SUR RAYMOND ELLUL: For the record isir checking, u jsir permezz ta’ project technical monitor. Aħna, fil-bidu nett, meta bdejna niġu ffaċċjati b’dawn il-proġetti soċjali –  li n-natura tagħhom hija pjuttost innovattiva għax l-NDSF twieled from scratch b’legal notice u aħna bdejna nibnu l-proċessi over time – li jinvolvu CapEx qawwi fihom, indunajna mill-ewwel li kellna bżonn għajnuna esterna biex nagħmlu l-moniteraġġ meħtieġ, għax f’aġenżija żgħira m’għandekx il-kapaċità li tanalizza ċerti affarijiet tekniċi, u bdejna proċess biex inqabbdu project technical monitor, li huwa uniku għal Malta. Il-kunċett ta’ project technical monitor fi proġetti tal-Gvern huwa innovattiv.  Pereżempju, il-banek – jien  ġej mill-qasam bankarju – meta jkollhom proġett kbir li huwa long term, iqabbdu project technical monitor biex jagħmlu monitoring u jħallsu lill-borrower għal dak is-servizz, però fejn jidħlu proġetti governattivi din il-prassi hija innovattiva u anke biex ħriġna t-tender biex stajna nappuntawhom, kien proċess ftit twil, għax l-ewwel nett, biex tagħmel it-tender diġà huwa challenge u anke minħabba l-affarijiet tekniċi li tinvolvi. Il-project technical monitor jinvolvi 11-il key expert li jinkludu periti, mechanical and electrical engineers, quantity surveyors, u arkeoloġisti, li għalkemm ma jintużawx f’kull proġett li jkollna, bejniethom komprensivament jistgħu jagħtuna analizi b’mod tajjeb ta’ fejn qegħdin. Il-project technical monitor huwa distint minn project manager, u huwa importanti li nagħmlu din id-distinzjoni.  Il-project manager huwa responsabbli from A to Z fuq il-proġett, jiġifieri jekk il-kuntrattur joħroġ invoice u qed jiċċertifikaha l-project manager, allura dak qed jgħid li dik l-invoice hija korretta. Ix-xogħol tal-project technical monitor huwa li jara li dak li hemm fil-kuntratt qed jiġi esegwit, jiġifieri jmur on site, jara, jevalwa, jara t-tenders u l-kuntratti li hemm u allura jkun jista’ jivvalida dak l-infiq u anke jagħmel rapport.  

Din il-prassi bdejniha wara li sarilna l-audit tal-NAO, fil-fatt dak iż-żmien aħna stess konna għednilhom li konna fil-proċess li nevalwaw it-tender tal-project technical monitor għax kien hemm raġuni teknika għalfejn ma stajniex napputawh qabel. L-iskop ta’ dan il-project technnical monitor huwa biex jipprovdi serħan il-moħħ lill-Bord ta’ Gvernaturi li l-infiq qed isir b’mod korrett. U meta qed ngħid b’mod korrett ifisser li jkun skont il-public procurement  regulations, jekk hija entità tal-Gvern, u jekk mhijiex entità tal-Gvern allura jkun in the spirit of public procurement għax jekk aħna jkollna proġett ma’ voluntary organisation xorta nkunu rridu li l-proċess tagħhom ikun wieħed li jekk ma jkunx mija fil-mija bħal tal-entitajiet pubbliċi almenu jkun isegwi l-ispirtu tal-public procurement regulations.  Bħalissa qegħdin fil-proċess li neżaminaw il-proġetti kollha u qegħdin isiru r-rapporti, inkluż tal-MFA li ġie konkluż. Dwar il-proġett tal-MFA nista’ ngħid li raw l-infiq kollu li sar u li l-MFA imxew b’mod korrett. Il-proġett tal-MFA li  kien suġġett għall-audit tal-NAO...

IĊ-CHAIRPERSON: Jiġifieri qed tirriferi għall-internal checks li saru mill-NDSF. Qed tikkonfermaw li...

IS-SUR RAYMOND ELLUL: It’s an external check, imma ovvjament  we own it.

IĊ-CHAIRPERSON:  Meta staqsejtek kif issir il-verifikazzjoni inti rrispondejtni kważi bl-istess mod kif għamiltu fil-management comments tajtu lill-Awditur Ġenerali. Dak li se nistaqsi se npoġġihulek f’perspettiva biex nara jekk għandekx xi żżid mal-konklużjonijiet li ħareġ bihom l-Awditur fir-rapport annwali tiegħu tal-2022 dwar l-MFA, però jidher illi... Qed nifhem li dak il-kumment min-naħa tal-Awditur, illum il-ġurnata ġie indirizzat mill-NDSF, fis-sens li nħatar it-Technical Project Monitor u qed jitħaddem.

IS-SUR RAYMOND ELLUL: Ilu jopera mis-sajf li għadda. Appena spiċċat l-evalwazzjoni u stajna nikkuntrattaw miegħu,  bdejna mill-ewwel fuq il-proġetti kollha. 

IĊ-CHAIRPERSON: L-Onor. Graham Bencini.

ONOR. GRAHAM BENCINI: Apparti investigazzjonijiet mill-NAO, peress li qed nitkellmu fuq fondi ta’ ċerta portata, bħala fond intom suġġetti għall-external audit?

IS-SUR RAYMOND ELLUL: Aħna mhux talli suġġetti għall-external audit, talli fil-każ tagħna għandna żewġ ditti ta’ awdituri mill-Big 5. L-NDSF tant għandu natura sui generis...  M’iniex qed niftaħar b’xi mod, imma x-xogħol tal-NDSF huwa uniku, fis-sens li qed naġixxu bħala sovereign wealth fund. Sfortunatament m’aħniex qegħdin hekk fil-liġi bħala nomenklatura, imma fil-verità de facto  we are a sovereign wealth fund. Aħna ninvestu l-flus, għax biex nippreżervaw il-kapital bilfors irridu ninvestuhom għax jekk inħalluhom reqdin se jitilfu l-valur.  Illum il-ġurnata għandna sistema fejn il-Bank Ċentrali ta’ Malta huwa l-portfolio manager and administrator u għandu s-saħħa li jappunta delegated parties biex, pereżempju, isir il-fund accounting u l-fund evaluation.  Għandna wkoll custodian, jiġifieri qed noperaw bl-istess mod ta’ fund ta’ investiment li għandhom il-banek fejn b’mod professjonali l-assi tal-fond qed jiġu ssalvagwardjati. Voldieri mhux biss lokalment, imma anke meta qed ninvestu barra, dawk l-assi qed jinżammu mit-tieni l-ikbar custodian fid-dinja. Aħna rajna along the chain li l-assi tal-fond huma protetti f’kull stadju fejn jidħol l-investiment. Bħala external audit għandna l-awdituri RSM, imbagħad minħabba li għandna ċerti tranżazzjonijiet li jkunu kumplessi, għandna l-PWC li qed jgħinuna fil-fund accounting kif ukoll fil-preparation tal-financial statements, li ovvjament ittawwal ftit il-proċess, imma nafu li at the end of the day it’s for better governance. Voldieri l-fatt li għandna żewġ ditti ta’ awdituri li qed jagħmlu l-external audit, minbarra l-internal audit li jsir mill-NAO, jagħti serħan il-moħħ lilna u lill-istaff. 

Xi ħaġa importanti li nsejna ngħidu fil-bidu nett hija xi rridu nfissru meta ngħidu li noperaw bħala sovereign wealth fund. Meta bdejna fil-bidu nett, meta kont waħdi l-uffiċċju fil-Belt Valletta, bdejna naraw kif l-aħjar nistgħu noperaw bħala sovereign wealth fund u bdejna nħarsu lejn x’jagħmlu international sovereign wealth funds oħrajn ħafna ikbar minna, pereżempju Temasek Pension Fund ġo Singapore, u ħafna iżjed wealth funds. Dawn, flimkien mal-International Monetary Fund (IMF), addottaw dawk li aħna ngħidulhom the Santiago Principles, li fil-verità huma 24 linja gwida u prattiċi aċċettati minn dawn is-sovereign wealth funds il-kbar. Dawn l-24 linja gwida tista’ tiġborhom f’ħames oqsma: il-legalità, il-kontabilità, it-trasparenza, il-governanza, u kif taġixxi b’mod ta’ investiment u ta’ risk management. U l-policies interni li għandna aħna huma mfasslin fuq is-Santiago Principles, voldieri għalkemm mhumiex binding, is-Santiago Principles huma, biex ngħid hekk, guidelines importanti għax nistgħu ngħidu li we are up to international standard, u se ngħid kif nafu li we are up to international standard.

Madwar tliet snin ilu minn jeddna qabbadna lill-RSM jagħmlulna risk assessment biex ikollna qisu test ta’ fejn qegħdin, sew mas-Santiago Principles kif ukoll... Pereżempju, jekk nitkellmu dwar risk management, ridna naraw fejn qegħdin taħt ISO 31000 li huwa l-gold standard tar-risk management. Ħadna snapshot u ħareġ li konna around 80% mas-Santiago Principles; kien hemm xi affarijiet li ovvjament ridna naddottaw scaling down to our fund, għax altru wieħed jitkellem fuq l-ikbar pension fund fid-dinja, u altru jitkellem fuq NDSF li għandu assi ta’ €700 miljun. Voldieri ċerti drabi you have to scale down, but we’re there. Daħħalna ċerti proċessi wara dan ir-risk assessment fejn illum il-ġurnata qed naħdmu fuq sistemi anke biex inkejlu r-riskju intern, l-operational risk tagħna, mhux biss ir-riskju finanzjarju. L-ikbar riskju huwa finanzjarju peress li aħna fund, però imbagħad għandek riskji oħrajn li huma pjuttost operational u dak qed nippruvaw inkejluh ukoll.  Riċentement għamilna wkoll il-withdrawal policy, li kien frott ta’ dan ir-risk assessment. Dawn mhumiex affarijiet li tista’ taqbad u tagħmilhom overnight, imma trid tara li jkollok l-istrutturi biex dawk il-policies ma jibqgħux biss fuq il-karta, imma li actually tkun tista’ tattwahom.

IĊ-CHAIRPERSON: L-Onor. Alex Muscat.

ONOR. ALEX MUSCAT:  Intom ikollkom proposti li jiġu ppreżentati lilkom bħala NDSF. Tistgħu telaboraw ftit dwar l-assessment li tagħmlu intom? Jiġifieri kull proposta li jkollkom kif tistudjawha qabel taċċettaw jew le jekk għandkomx tiffinanzjawha? 

IS-SUR RAYMOND ELLUL: L-ewwel nett, l-ebda proġett mhu l-istess. Kull proġett ikollu n-natura tiegħu. L-ewwel ħaġa li rridu nqisu meta tiġi proposta quddiemna hi jekk taqax taħt l-għan li għalih inħolqot l-aġenzija. Jekk imbagħad dik il-proposta tgħaddi mill-ewwel fażi, nitolbu li jsir cost benefit analysis (CBA) tal-proġett. Dan is-CBA janalizza primarjament żewġ affarijiet: jara jekk il-proġett jistax isir mingħajr fondi pubbliċi u li jekk se jsir permezz ta’ fondi pubbliċi x’se jkun il-benefiċċju. M’iniex se noqgħod nidħol fit-teknika tagħha, imma qed nipprova niġbor l-għan ta’ CBA x’inhu. Is-CBA analysis jagħti wkoll a high level indication tal-cost tal-proġett, minbarra li jsemmi l-iskop tal-proġett x’inhu. Jiġifieri s-CBA huwa importanti għax jagħtina stampa ta’ attwalment x’se nibbenefikaw bħala pajjiż, għax l-NDSF ma jibbenefika xejn fil-verità, imma huwa l-pajjiż li jkun qed jibbenefika, u partikolarment dik is-sezzjoni tas-soċjetà li se tolqot il-proġett. Pereżempju, f’Settembru li ġej, jekk Alla jrid, se jinfetaħ is-St. Michael’s Hospice, li parti sostanzjali tal-finanzjament tiegħu sar mill-NDSF; kellhom finanzjament mill-EU funds, kellhom finanzjament min-naħa tas-settur privat, kellhom ukoll own funds, imma primarjament, €8 miljun, il-funding ġie mill-NDSF.  Minn dan il-proġett se jibbenefika settur partikolari ta’ nies, f’dan il-każ dawk li sfortunatament ikollhom bżonn palliative care, però l-pajjiż inġenerali ukoll jibbenefika għax mhumiex biss il-pazjenti li se jibbenefikaw minn dan il-proġett imma anke l-familji tagħhom li jsibu s-sapport tal-hospice, kif dejjem sabu. Għandna wkoll proġetti oħrajn bħal dak tal-Caritas, l-upgrading ta’ San Blas rehabilitation u l-Caritas Community Centre fi Blata l-Bajda.  Dawn kollha, għalkemm jindirizzaw setturi vulnerabbli tas-soċjetà tagħna, meta tqis il-proġett kollu tara li jkun  qed jibbenefika l-pajjiż kollu għax meta jagħti għajnuna jkun qed inaqqas il-problema soċjali. Tajna wkoll għajnuna lil Puttinu Cares biex huma setgħu jidħlu għall-promise of sale għal  Dar Calvagna f’Londra.  Għax l-Ingilterra l-finanzjament huwa differenti minn hawnhekk;  malli tpoġġi bilqiegħda biex tagħmel il-promise of sale – dak li aħna ngħidulu konvenju – u ma jkollokx il-finanzjament kollu, it-transazzjoni ma ssirx. U Puttinu Cares kellhom il-fondi tagħhom, imma ma kellhomx biżżejjed biex juru li għandhom il-finanzjament, u allura hemmhekk l-NDSF għen biex at least at the promise of sale stage setgħu jikkonkludu l-kuntratt. 

Jiġifieri meta aħna nkunu qegħdin neżaminaw il-proposti nkunu qegħdin naraw dawn l-elementi kollha, ovvjament nagħmlu n-number crunching ukoll fejn jidħol costings tal-proġett, eċċ., imma mbagħad meta npoġġu bilqiegħda u jsir l-agreement, il-benefiċċjarju jiġi obbligat jippreżenta d-disinji dettaljati u jkun jista’ joħroġ il-BOQs, għax qabel ma jkollok konferma tal-finanzjament...  Din hija daqsxejn ta’ chicken-and-egg situation speċjalment  għall-voluntary organisations, għax dawn ma jistgħux iqabbdu kuntrattur jew joħorġu tender  jekk ma jkunux jafu li għandhom il-finanzjament.  Allura x’jiġi l-ewwel? Il-BOQ, jew li at least ikollhom in principle approval tal-fondi biex ikunu jistgħu jmexxu l-proġett tagħhom ‘il quddiem? 

Dwar kif nagħżlu minn proġett għal ieħor ukoll huwa suġġett from now on għall-withdrawal policy.   Minbarra s-CBA, il-financial feasibility, il-costings, id-disinji u kollox daħħalna wkoll selection criteria li huma bbażati fuq sustainable development goals. Aħna nafu li kemm jista’ ikun irridu nimxu lejn dinja iktar sostenibbli, u hawn Malta m’aħniex differenti, allura daħħalna selection criteria marbuta mas-sustainable development goals.  Imbagħad  hemm kriterji oħra bħal, pereżempju, li proġett ma jistax imur kontra public policy, jew jekk hu proġett tas-saħħa ma jistax imur kontra l-policy kurrenti tal-Gvern fuq is-saħħa. Jiġifieri daħħalna qisu scoring mechanism biex jekk ikollna competing projects, u ovvjament niġu f’sitwazzjoni fejn ma nistgħux nilqgħuhom kollha – u finanzjarjament ikollna nagħmlu għażla għax sfortunatament ma nistgħux nilqgħu  kull proposta li tiġi – almenu jkun hemm qisu kejl oġġettiv biex jgħin lill-bord jiddeċiedi.

IĊ-CHAIRPERSON: Jiġifieri fl-aħħar mill-aħħar il-bord huwa d-decision maker.

IS-SUR RAYMOND ELLUL: Legalment il-bord irid japprovahom.

IĊ-CHAIRPERSON: Kemm-il membru fih il-bord?

IS-SUR RAYMOND ELLUL: Seba’ membri.

IĊ-CHAIRPERSON: Kif jiġu maħtura?

IS-SUR RAYMOND ELLUL: Ħames membri jiġu appuntati mill-Kabinett u tnejn jiġu appuntati mill-Ministeru responsabbli miċ-ċittadinanza. 

IĊ-CHAIRPERSON: L-Onor. Buttigieg.

ONOR. CLAUDETTE BUTTIGIEG: Sur Ellul, se norbot ftit ma’ dak li kont qiegħed tgħid dwar is-CBA. Is-CBA kontu qed titolbuha minn dejjem, jew hija rekwiżit li bdejtu titolbu riċentement? Qed nistaqsiha minħabba li semmejt li l-project technical monitoring beda jsir riċentement.

IS-SUR RAYMOND ELLUL: Is-CBA kien mill-bidu nett.

ONOR. CLAUDETTE BUTTIGIEG: Kif nafu, on paper faċli tagħmel cost benefit analysis. Intom ovvjament għandkom l-expertise biex tkunu tafu jekk humiex realistiċi jew le, imma meta mbagħad ikun hemm proġetti fejn, pereżempju, l-NAO ikun ġibed l-attenzjoni li l-affarijiet ikunu żvijjaw, intom x’mekkaniżmi għandkom biex tkunu ċerti li dawk il-flus li qegħdin tagħtu jkunu marru għal dak il-għan preċiż? SportMalta għandha ħafna affarijiet. Aħna hawnhekk qed nitkellmu fuq l-isport, biex insemmi entità waħda. 

IS-SUR RAYMOND ELLUL: Kif diġà għedt, is-CBA bdejna nitolbuh from day one. Jista’ jkollok proġetti soċjali fejn CBA ma jistax isir. Għandna proġett partikolari ta’ Richmond Foundation li għandhom Kids for Development Programme fejn il-bord diġà approva in principle għajnuna ta’ €700,000 għal dan il-proġett, però s-CBA ma jistax isir minħabba n-natura tas-servizz li jipprovdu. U allura x’għamilna? Hemm dixxiplina oħra msejħa l-multifactor analysis fejn minflok tagħti a full CBA at least turi x’jista’ jiġri mingħajr dak l-investiment.  U jekk aħna qed nitkellmu fuq kids for development, jekk ta’ tmien snin ikollhom diġà behavioural problems u tħallihom għal riħhom, dawn se jispiċċaw il-ħabs jew x’imkien ieħor. So you try and derive the benefit of the investment billi tara x’jiġri kieku ma jsirx il-proġett.  But in general dejjem nitolbu CBA. 

Dwar il-monitoraġġ, l-iskop tal-project technical monitor huwa proprju biex jara li l-valur tal-grant qed jingħata. Jiġifieri jekk intnefaq €1, dan intnefaq għall-iskop tal-proġett u ntnefaq kif suppost.  Jekk qed nitkellmu fuq public procurement dan jara illi kieku kellu joħroġ kuntratt ħareġ kuntratt, u jekk kellu joħroġ tender ħareġ tender. 

ONOR. CLAUDETTE BUTTIGIEG: Jekk kien hemm issue fuq pagamenti jew xi ħaġa, intom tidħlu fiha? 

IS-SUR RAYMOND ELLUL: Il-project technical monitor jidħol fihom. Ejjew ngħidu li pereżempju, il-project manager jippreżenta invoice fejn ikun hemm variance fuq il-BOQ –  ħaġa li l-esperti jgħiduli li mhijiex rari – u jista’, mal-quantity surveyor, japprovah.  Malli l-project technical monitor jara variance jidħol ukoll fiha u jara li tkun tagħmel sens fil-proġett. Ħafna drabi, nine times out of ten u anke iktar, il-variance tkun ġustifikabbli.

IĊ-CHAIRPERSON: Hemm xi regola ta’ persentaġġ tal-variance aċċettata, jew inkella it is subject...?

IS-SUR RAYMOND ELLUL: Dik hija xi ħaġa teknika u ma nidħlux fiha. Il-project technical monitor għandu esperjenza ta’ proġetti oħrajn u jista’ iqabbel faċilment jekk il-variance tkunx waħda ġustifikata jew le. Waħda mill-affarijiet li minħabba fiha jista’ ikun hemm variances – u fil-preżent qegħdin niffaċċjawha – hija li sfortunatament il-prezz tal-materja prima jvarja ħafna. Kull xahar il-prezz tal-ħadid jinbidel u allura jekk għandek proġett li, pereżempju, jinvolvi ħafna ħadid u tkun ħriġt BOQ u l-kunsinna tkun waslitlek sitt xhur wara, se ssib differenza fil-prezz u ovvjament in-nies iridu jiddeċiedu jekk iż-żieda tkunx ġustifikata jew le. Li rajna s’issa ħafna drabi jkunu ġustifikati. 

IĊ-CHAIRPERSON: U f’każ li ma jkunx ġustifikat x’jiġri min-naħa tal-NDSF?

IS-SUR RAYMOND ELLUL: S’issa ma kellniex każ...

IĊ-CHAIRPERSON: Għax inti għedt li ħafna drabi, u allura qed nifhem li hemm ċirkostanzi...

IS-SUR RAYMOND ELLUL: S’issa ma ltqajniex ma’ variance fejn qalulna...

IĊ-CHAIRPERSON: Jiġifieri s’issa dejjem intlaqgħu.

IS-SUR RAYMOND ELLUL: Iva, però l-project technical monitor huwa obbligat jgħidilna meta variance ma tkunx ġustifikata, and we question it mal-beneficiary.

IĊ-CHAIRPERSON: Inti għedt li l-project technical monitor inħatar is-sena l-oħra. Hux  hekk? 

IS-SUR RAYMOND ELLUL: Iva, is-sena l-oħra.

IĊ-CHAIRPERSON: Jiġifieri f’din is-sena ma kienx hemm xi darba fejn irrapporta dwar xi varjanza li ma tagħmilx sens jew...?

IS-SUR RAYMOND ELLUL: Le. 

IĊ-CHAIRPERSON: L-Onor. Alex Muscat.

ONOR. ALEX MUSCAT: Sur Ellul, kont qed tgħid fuq is-CBAs li tagħmlu fuq il-proġetti qabel il-bord jiddeċiedi jekk jiffinanzjax proġett partikolari. Dwar il-proġetti li qed nitkellmu fuqhom illum, mainly dawk marbuta ma’ sport, tista’ telenka x’kienu l-fatturi prinċipali li l-bord ikkunsidra biex japprova?  Bħal, pereżempju, hux it-trakka tal-karozzi, jew il-€5 miljun li ħadet SportMalta fil-preparazzjoni tagħha għal-Logħob tal-Pajjiżi ż-Żgħar, jew il-funding li ħadet l-MFA. X’kienu dawk il-punti prinċipali li tista’ titkellem magħna fuqhom li wasslu biex il-bord jiddeċiedi li jiffinanzja dawn il-proġetti? 

IS-SUR RAYMOND ELLUL: L-ewwel nett, dawn li qed insemmu mhumiex entitajiet kummerċjali, fis-sens li jkollhom economic activity, u allaħares le! Voldieri meta jiġu l-ispettaturi biex jaraw logħba football iridu jħallsu, imma dak id-dħul ikun biex l-assoċjazzjoni tibqa’ sostenibbli, għax kwalunkwe sport, jekk ma jkollux  sostenn, over time ma jkunux jistgħu jiġu mpjegati l-istaff biex imexxu, eċċ. Kif semmejt iktar kmieni jiena, l-overriding considerations huma l-ispin offs soċjali u ekonomiċi, socio-economic benefits. Pereżempju, tal-MFA in-national football centre se joħloq ċentru fejn eventwalment it-team nazzjonali tagħna jkollu kundizzjonijiet li għandhom players professjonali barra biex jilħqu livell kompetittiv, speċjalment fejn tidħol is-saħħa, fejn tidħol il-kura, anke kif jieklu u kollox. In-national football centre mhux se jkun għat-team nazzjonali biss, imma se jgħin ukoll biex ikun hemm pathway biex min-nursery jkollna players tal-football aħjar fil-pajjiż. Ikollna faċilità ukoll biex ikunu jistgħu jiġu teams minn barra biex jagħmlu t-training sessions f’pajjiżna, għax sfortunatament jekk jiġu hawnhekk u ċerti bżonnijiet bħal dawk ta’ dieticians jew whatever ma jsibuhomx, ma jiġux hawnhekk u minflok jmorru Dubai jew x’imkien ieħor jagħmlu t-training. Aħna għandna temp sabiħ is-sena kollha, għandna training grounds li huma ta’ standard mondjali, qishom imwejjed tal-billiard daqskemm huma perfetti, u n-national football centre se jimla’ vojt. Il-kunsiderazzjonijiet nazzjonali huma bħalma qed insemmi, li l-pajjiż se jkollu faċilità moderna għall-aħħar fejn jidħol il-qasam tal-football, se jipprepara liż-żgħażagħ tagħna biex eventwalment jikkompetu fuq livell nazzjonali, kif ukoll jattira turiżmu sportiv lejn il-pajjiż. Dawn il-kunsiderazzjonijiet kollha b’xi mod se jidħlu  f’kull proġett sportiv għalkemm mhux dejjem bl-istess intensità. Ovvjament ma nistgħux ninsew il-benefiċċju tal-isport innifsu, voldieri li jkollok kultura sportiva fil-pajjiż mhux biss fil-logħba, imma anke kif naġixxu  bejnietna. 

IĊ-CHAIRPERSON:  Is-Sur Cardona.

IS-SUR JONATHAN CARDONA: Waħda mill-affarijiet li bdejna – u din tal-MFA kienet l-ewwel darba li ppruvajniha anke to get more for our buck – kienet li ngħaqadna flimkien mal-Malta Development Bank (MDB) fejn minflok dejjem nagħtu grant, fejn hu possibbli – u Ray forsi jista’ jelabora ftit dwar dan għax daħal fiha b’ruħu u b’ġismu – nagħmlu collateral, fis-sens li l-entità, fejn tista’ tieħu loan mill-MDB, tieħu loan u  aħna nkunu qed nidħlu bħala garanzija.

IS-SUR RAYMOND ELLUL: Kif diġà għedt, dawn mhumiex proġetti kummerċjali, jiġifieri kieku l-MFA marru b’dan il-proġett quddiem bank kummerċjali jgħidulhom li it’s not a bankable project. Però mal-NDSF l-istampa hija totalment differenti. Aħna mal-MDB, għalkemm aħna istituzzjonijiet distinti, xorta għandna qisu an overlapping social obligation. Kont qed nitkellem mal-MDB fuq xi ħaġa totalment differenti u staqsejthom jekk humiex lesti jikkollaboraw magħna...  Ovvjament aħna ma nixtiequx noħorġu 100% grant, l-ewwel nett ħalli jkollna fondi għal proġetti oħrajn – iktar ma naqsmu l-cake f’biċċiet iktar se jiggwadanjaw nies – u t-tieni hija li aħna għandna obbligu li nippreżervaw il-kapital tal-fond.  U l-bord tani direzzjoni biex inkompli nitkellem mal-MDB, u meta dawn raw il-proġett raw li jistgħu jidħlu magħna bħala co-funders tiegħu. Ovvjament, minħabba r-regoli interni tal-MDB riedu ċerti garanziji f’każ li tinbidel ir-rata tal-imgħax, u allura ddeċidejna li aħna nipprovdu dak li jgħidulu over collateralization li l-ammont tal-loan tagħti 10% iktar margin, għax fil-verità li se nagħmlu aħna huwa pledge on Malta Government stock li l-valur tiegħu jvarja skont il-prezz tas-suq.  Imma l-NSDF mhux sempliċement jagħti collateral u daqshekk, imma l-MDB jkollu ipoteka fuq il-proprjetà nnifisha, li allaħares qatt ma titħallasx lura l-loan, and they call the loan, ovvjament il-proprjetà ssir tal-MDB u by sagrogation tgħaddi għand l-NDSF.  U b’hekk l-NDSF huwa kopert għax għalkemm qed jagħti collateral, mhux qed joħroġ il-kapital, għax we are pledging the securities favur l-MDB f’każ li tiġri xi ħaġa u allura hemm is-sigurtà fuq il-loan, u l-kapital se nibqgħu nħaddmuh. Jiġifieri fil-verità it’s a win-win situation għax l-MDB jista’ jagħti l-loan u aħna nkomplu nħaddmu dawk il-flus, naqilgħu r-return fuqhom li jikkompensana wkoll talli qed nagħtu l-garanzija.

IĊ-CHAIRPERSON:  L-Onor. Bencini.
 
ONOR. GRAHAM BENCINI: Sur Ellul, jekk fhimtek sewwa għedt li l-project technical monitor beda s-sena l-oħra, u għandu l-funzjoni biex jagħmel overseeing tal-proġett li jkunu fil-parametri ta’ dawk li ngħatawlu qabel ma tajtu l-fondi għall-proġett. Qabel ma kien hemm dan il-project technical monitor, min kien jagħmel din il-funzjoni, jekk kienet issir?

IS-SUR RAYMOND ELLUL: Le, din il-funzjoni ma setgħetx issir għax qed nitkellmu fuq xi ħaġa teknika ħafna, u internament aħna m’għandniex dik it-teknikalità, però tajna advance payments on account bil-kundizzjoni li malli jiġi appuntat il-project technical monitor, jagħmel moniteraġġ ta’ dawk il-pagamenti kollha li saru. Żammejna wkoll 10% tal-grant li jiġu rilaxxati biss jekk ir-rapport tal-project technical monitor ikun tajjeb. Ovvjament jekk ma jkunx tajjeb dawk it-10% ma jiġux rilaxxati u jista’ jagħti l-kas ukoll li mbagħad aħna nkunu rridu nieħdu azzjoni oħra.

ONOR. GRAHAM BENCINI: U dan kien japplika għall-proġetti kollha qabel ma ħtartu l-project technical monitor?

IS-SUR RAYMOND ELLUL: Fejn tajna advance payment on account, il-project technical monitor...

ONOR. GRAHAM BENCINI: U fejn ma tajtux advance payment on account? Jew dejjem kien hemm advance payment on account fuq il-proġetti kollha? 

IS-SUR RAYMOND ELLUL: Ovvjament biex il-proġett jitlaq bilfors kellna nagħtu advanced payment, dejjem against certified invoices, u bir-retention. Dejjem inżommu 10%, u jiġu rilaxxati... Pereżempju, fil-każ tal-MFA rrilaxxajna l-10% għax id-disbursments li għamilna in advance ġew ivverifikati mill-project technical monitor, u stajna navvanzawlhom l-10% li żammejna. Il-project technical monitor tagħna huma QP.

ONOR. CLAUDETTE BUTTIGIEG: Xtaqt ngħidilkom li l-website tagħkom għandha bżonn ftit update, għax l-aħħar annual report li huwa uploaded huwa dak tal-2021 u n-news items qegħdin daqsxejn lura. Forsi jkun tajjeb li taġġornawha. 

IS-SUR RAYMOND ELLUL: Rigward l-audited accounts irrid ngħid li bħalissa qed nikkonkludu tal-2022 mal-awdituri. Kif spjegajt, kellna raġunijiet tekniċi, biddilna l-awdituri, għamilna rotation tagħhom ukoll, u allura l-proċess twal. Minn hawn u ftit ġimgħat oħra se nagħlqu l-accounts tal-2022 u din is-sena se nagħlqu tal-2023 ukoll. Jiġifieri din is-sena suppost se niġu back in line. Il-website aġġornajniha viżwalment ftit xhur ilu. Nifhem li ċerti media releases, eċċ. huma antiki, però xi ħaġa pożittiva hija li ħafna mill-proġetti li dħalna għalihom, anke tliet snin ilu, se nibdew narawhom jimmaturaw.  Pereżempju, fuq St Michael’s Hospice żgur li se ssibu xi media release. Għandna wkoll il-proġett ta’ social housing, li fil-verità mhuwiex proġett wieħed imma 13-il proġett għax għandek 13-il sit differenti li jvarjaw minn pencil sites għal siti oħra li huma ħafna ikbar, li se nibdew narawhom jiġu finalizzati. L-isperanza tagħna hija li tant ikollna aħbarijiet pożittivi li nkunu nistgħu nippopolaw il-website. 

IĊ-CHAIRPERSON:  L-Onor. Bencini.

ONOR. GRAHAM BENCINI: Jekk fhimt sewwa huma RSM li jagħmlulkom il-financial risk assessment qabel kull proġett. 

IS-SUR RAYMOND ELLUL: Le, meta qed nitkellem fuq financial risk qed nitkellem fuq financial risk tal-portfolio. Aħna għandna nvestiti bejn wieħed u ieħor €520 miljun bejn  foreign and local securities; foreign għandna madwar €132 miljun, u lokali għandna madwar €390 miljun.

ONOR. GRAHAM BENCINI: F’liema sens foreign?

IS-SUR RAYMOND ELLUL: Foreign ikollok bonds, equities, funds. Listed dejjem on major exchanges. Currency risk m’għandna xejn għax kollox in ewro, u investment managers għandna l-Alliance, li huma l-ikbar fund fil-Ġermanja. 

ONOR. GRAHAM BENCINI: Semmejt ukoll il-withdrawal policy. F’liema stadju tiddeċiedu biex toħorġu minn xi proġett?

IS-SUR RAYMOND ELLUL: Withdrawal anke għall-investments. Il-withdrawal policy titkellem fuq liquidity. L-importanti bħala fund huwa li jkollna likwidità. Meta qed ngħid likwidità ma jfissirx li jkunu kollha cash at the bank, u allaħares tħallihom kollha cash, però għandna €162 miljun cash and cash equivalents. Aħna kemm jista’ jkun inħaddmu l-flus biex nibnu a separate source of revenue, jiġifieri jibqgħu akkumulati fil-fond biex jekk jiġi proġett soċjali almenu nkunu nistgħu nikkunsidrawh għax ikollna sorsi alternattivi ta’ fondi. 

IĊ-CHAIRPERSON: Sur Ellul u Sur Cardona nirringrazzjakom tal-ħin tagħkom. 

Nistieden issa lill-Onor. Agius u lis-Sur Mifsud sabiex jingħaqdu magħna fuq il-mejda. 

L-Onor. Chris Agius, Chairman ta’ Yachting Malta, u s-Sur Michael Mifsud, Chairman tal-Malta Sailing Federation u Kap Eżekuttiv ta’ Yachting Malta, ħadu posthom madwar il-mejda.

IĊ-CHAIRPERSON:  Onor. Agius, kull meta kien hemm Membru Parlamentari li poġġa hemm dejjem ngħidlu li għandu dritt, skont ir-regoli tal-PAC, li ma jixhidx. 

ONOR. CHRIS AGIUS: Le, mhux il-każ.

IĊ-CHAIRPERSON: Imma bħalma għedtha lil ħaddieħor ikolli ngħidha lilek ukoll. Se nitlobkom tagħmlu introduzzjoni qasira fuq l-irwoli differenti li għandkom, kemm ilkom tokkupaw dik il-kariga u l-funzjoni tal-għaqda li qed tirrapreżentaw.

ONOR. CHRIS AGIUS: Jien ili naqdi l-funzjoni ta’ Chairman ta’ Yachting Malta minn Awwissu 2023.
IĊ-CHAIRPERSON: X’inhi l-funzjoni ta’ Yachting Malta?

ONOR. CHRIS AGIUS: Jien servejt bħala Segretarju Parlamentari għall-isport bejn l-2014 u l-2017. Fl-2016 kienet ħarġet l-idea li nwaqqfu entità bejn il-Gvern u l-privat sabiex l-isport tal-yachting jingħata iktar importanza. Aħna konna konxji kemm ir-Rolex Middle Sea Race hija kbira, kemm tattira attenzjoni barranija fuq dan l-isport, u dak iż-żmien emminna li l-isport tal-yachting bħala pajjiż stajna nkabbruh ħafna iktar. Allura l-għan ewlieni meta waqqafna din l-entità kien sabiex l-isport tal-yachting jikber f’pajjiżna. Illum, tmien snin wara, Yachting Malta għadha hemm, u naħseb li matul is-snin li ilha mwaqqfa wettqet il-funzjoni li għaliha twaqqfet, kif għadha tagħmel sal-lum. 

IĊ-CHAIRPERSON: Sur Mifsud, jekk jogħġbok.

IS-SUR MICHAEL MIFSUD: Il-Malta Sailing Federation hija bħalma hija l-MFA fil-futbol, imma fl-isport tal-ibburdjar. Fi ħdanha għandha 10 entitajiet, sitt clubs tal-ibburdjar, u erba’ assoċjazzjonijiet ta’ klassi ta’ dgħajsa partikolari. 

IĊ-CHAIRPERSON: Kemm ilek tokkupa dawn il-karigi?

IS-SUR MICHAEL MIFSUD: Ili ħames snin bħala President tal-Malta Sailing Federation, u madwar erba’ snin bħala Kap Eżekuttiv ta’ Yachting Malta.

IĊ-CHAIRPERSON: L-Onor. Alex Muscat.

ONOR. ALEX MUSCAT: Iktar qabel, kif segwejtu, konna qed nitkellmu dwar funding li l-NDSF tat marbut mal-isport, b’mod partikolari anke funding li jingħata lil SportMalta. Sur Mifsud, jien naf li f’din id-dixxiplina, anke fil-Logħob tal-Istati Membri ż-Żgħar morna tajjeb. Xi bbenefikajtu intom u kif amministrajtuhom?  Kif ħdimtu ma’ SportMalta?

IS-SUR MICHAEL MIFSUD: L-ibburdjar kien wieħed mill-isports li ntagħżel għal-Logħob tal-Pajjiżi ż-Żgħar u kien wieħed miż-żewġ sports magħżula mill-pajjiż. Intagħżilna għax kellna track record ta’ riżultati f’attivitajiet internazzjonali. L-isport tal-ibburdjar kellu possibilità ta’ 21 medalja, u Malta rebħet 13-il medalja minnhom, jiġifieri rbaħna kważi żewġ terzi tal-medalji. Fil-fatt kien l-aħjar rekord mill-isports kollu. Dan ġie effett tal-investiment li sar. Aħna tlaqna minn platform tajba, għamilna każ lil SportMalta ta’ x’fondi u x’investiment kellna bżonn, dan l-investiment ġie mgħoddi lilna, u aħna wżajna dan l-investiment biex tejjibna l-prestazzjoni tal-atleti, il-Federazzjoni u l-legat tal-isport. Il-maġġoranza tal-fondi mgħoddija mill-NDSF intużaw fuq taħriġ tal-atleti, jiġifieri fuq coaches barranin li nġabu Malta, fuq atleti Maltin li marru għal training camps u kompetitizzjonijiet barra, u kellna wkoll affarijiet ta’ legat, bħal pereżempju, offshore coaching rigid inflatable boats (RIBs), li nxtraw għal-logħob u baqgħu hawn, u autonomous racing marks, li nġabu għal waqt il-logħob u baqgħu hawn. Jiġifieri kien hemm human investiment fit-taħriġ u fl-atleti, u kellna wkoll investiment ta’ infrastruttura.

IĊ-CHAIRPERSON: Meta tgħid investiment fit-talent, qed nifhem li l-etajiet tal-atleti huma ta’ dawk li pparteċipaw. Ma kienx hemm investiment minnhom li mar għall-għaqdiet li semmejt jew inkella għal persuni li huma iżgħar fl-età up and coming.

IS-SUR MICHAEL MIFSUD: Aħna kellna atleti jibdew minn għaxar snin, għax kellna l-optimist class li hija sal-età ta’ 15-il sena. Kellna żewġ klassijiet u kellna l-bniet fiha. Jiġifieri kellna atleti li l-maximum age tagħhom kienet 15-il sena, imbagħad kellna l-atleti li ngħidulhom il-laser, li jibdew minn medja ta’ 14 u 15-il sena. Hija open class u l-ikbar atleta kellu 27 sena.

IĊ-CHAIRPERSON: L-Onor. Davina Sammut Hili.

ONOR. DAVINA SAMMUT HILI: Bi preparazzjoni għal din il-laqgħa rajt kalendarju min-naħa tagħkom li fih attivitajiet kemm lokali kif ukoll internazzjonali. X’investiment qed isir, anke min-naħa tal-Gvern, biex l-atleti tagħna jiġu ppreparati fuq l-ibburdjar, anke biex ikunu jistgħu jikkompetu internazzjonalment f’isem pajjiżna? Naf ukoll li r-Rolex Middle Sea Race hija waħda mill-ikbar avvenimenti sportivi li jospita dan il-pajjiż u kellna riżultati pożittivi min-naħa tal-atleti Maltin. X’investiment qed isir sabiex inkomplu nkabbru din il-kompetizzjoni u nkomplu niksbu riżultati pożittivi għal pajjiżna?
IS-SUR MICHAEL MIFSUD: Rigward l-atleti aħna għandna ranking system, fejn it-top athletes tagħna jmorru jikkompetu barra. Illum hija kważi prassi li l-atleti tagħna, meta jmorru jikkompetu barra jiġu mat-top tier. Fis-sailing, normalment wara l-ewwel ġurnata l-atleti jinqasmu gold, silver u bronze fleet. Fejn qabel, sa madwar seba’ snin ilu konna dejjem nikkompetu fil-bronze fleet, illum ma jkollna qatt atleta barra mill-gold fleet; kważi tkun disfatta għalina jekk ikollna atleta fis-silver fleet. Qed ikollna podiums regolarment, u f’dawn l-aħħar ftit snin kellna runner up world champion u kellna world champion under 14. Jiġifieri mhijiex kwestjoni ta’ atleta wieħed partikolari, però l-livell qed jogħla across the board u l-atleti li qed imorru, qed imorru b’iktar drive. 

Aħna qed ninvestu fi sport psychology, dieta u lifestyle. Fejn qabel l-atleti tagħna kienu jipprattikaw darba jew darbtejn fil-ġimgħa, illum il-minimu huwa ħames darbiet fil-ġimgħa, darbtejn jew tlieta fuq il-baħar u l-kumplament fil-gym. Proprju llum kellna l-aħbar sabiħa li għandna l-ewwel sailors li ġew aċċettati fin-National Sport School, jiġifieri għall-ewwel darba n-National Sport School se jkollha l-ibburdjar bħala parti mill-kurrikulu tagħha. L-isport, apparti l-elite, issa qed nidħlu anke fl-iskejjel eċċ. 

Fuq ir-Rolex Middle Sea Race rrid ngħid li bħala middle sea race ilha ssir mill-1968, u bl-involviment tar-Rolex saret one of the top three sailing regattas fid-dinja. Fl-2019 għamilna economic impact assessment tar-Rolex Middle Sea Race u sibna li tħalli madwar €5 miljun fl-ekonomija f’dik il-ġimgħa li tkun qed issir. 

ONOR. ALEX MUSCAT: Fil-bidu inti semmejt li tirrappreżenta wkoll numru ta’ clubs. Kif jiffunzonjaw dawn il-clubs u x’jagħmlu? L-atleti jew żgħażagħ affiljati magħhom x’jagħmu? Kemm jagħmlu taħriġ?

IS-SUR MICHAEL MIFSUD: F’Malta għandna sitt clubs, erbgħa li ilhom stabbiliti u tnejn li stabbilixxew ruħhom f’din l-aħħar sena. Dawn qegħdin San Pawl il-Baħar u Birżebbuġa, u tnejn, li huma il-Royal Malta Yacht Club u l-Vikings, qegħdin madwar Marsamxett. Apparti minn hekk, minn Diċembru ‘l hawn żdied il-Gozo Sailing Club, li issa sar ukoll parti mill-Federazzjoni, u l-Malta Cruising Club, li ma jitħarriġx għall-kompetizzjonijiet imma jieħu l-ibburdjar minn lat rikreattiv. Normalment dawn jibdew fis-sajf bit-taħriġ tat-tfal ta’ bejn seba’ u tmien snin biex jibdew ikunu at ease mal-baħar. Wara staġun jew tnejn fis-sajf imbagħad jgħaddu għat-taħriġ tagħhom fix-xitwa, jiġifieri jibdew jitħarrġu b’mod regolari. Fl-età ta’ seba’ u tmien snin ikunu involuti f’ħafna sport imbagħad one fine day ikollhom jagħżlu u min jagħżel is-sailing imbagħad jiddedika ruħu fuqu u jibdew jagħmluh bħala l-main sport tagħhom. 

ONOR. ALEX MUSCAT: Dawn il-clubs kemm ikollhom nies affiljati magħhom?

IS-SUR MICHAEL MIFSUD: Is-sizes tal-clubs ivarjaw ħafna. Ir-Royal Malta Yacht Club għandu madwar 800 membru, mentri l-clubs l-oħra għandhom bejn 80 u 140 membru. Jiġifieri bejn wieħed u ieħor il-Federazzjoni għandha madwar 1,500 membru.

IĊ-CHAIRPERSON: L-Onor. Amanda Spiteri Grech.

ONOR. AMANDA SPITERI GRECH: Sur Mifsud, aktar qabel għedtilna li dan l-isport se jibda jidħol fi Skola Sport. Jien għandi l-impressjoni li dan huwa sport li jinvolvi ħafna spejjeż u mhux kulħadd ikollu l-opportunità li jipprattikah. Se ssir xi ħaġa biex anke dawk li jixtiequ jidħlu f’dan l-isport però fl-istess ħin għandhom limitazzzjonijiet…  Jien nemmen li kulħadd għandu jkollu l-istess opportunità u għalhekk qed nistaqsi x’inhi l-intenzjoni biex it-tfal kollha jkollhom l-istess opportunità.

IS-SUR MICHAEL MIFSUD: Ippermettili nikkoreġik. Jien għedt li se jidħol fin-National Sport School mhux fi Skola Sport, għax l-ibburdjar diġà qiegħed fi Skola Sport u fi Skola Sajf u jsir via SportMalta at a nominal cost. Jiġifieri l-introduzzjoni għall-isport hija minima. Ovvjament bħala sport huwa daqsxejn iktar impenjattiv finanzjarjament minn sport ieħor, però bħal kwalunkwe sport ieħor, ġaladarba tidħol fih trid tagħmel ċerti sagrifiċċji. Jien ġej minn familja ta’ bdiewa, it-tfal tiegħi jagħmlu sailing, ovvjament toqgħod nieqes minn oġġett biex tagħmel lilu. Kollox fih tiegħu; min jipprattika l-ballet, jew jitgħallem il-vjolin jew il-gymnastics kollha għandhom l-ispejjeż, u l-istess fl-ibburdjar fejn għandek l-ispiża tad-dgħajsa. Normalment dgħajsa kompetittiva tkun tqum bejn €1,600 u €2,000, imbagħad hemm ċertu ammont ta’ investiment, però mhux għal min ikun għadu fil-bidu.  Jekk ma jkunux se jeħduh f’livell li jkunu se jmorru jikkompetu barra jistgħu jużaw id-dgħajjes tal-clubs. 

ONOR. AMANDA SPITERI GRECH: Kif nistgħu nħajru iktar tfal għal dan l-isport?

IS-SUR MICHAEL MIFSUD: Aħna qed nagħmlu minn kollox. Din il-ġimgħa nidejna l-website tagħna, naħdmu wkoll ma’ SportMalta, għandna public relations department, nagħmlu event kull xahar, immorru fuq it-televiżjoni, ngħidu xi tlielaq għandna u x’korsijiet qed jibdew. Il-problema hija li l-clubs tagħna ġew żgħar u għandna bżonn areas ikbar. Il-clubs li jgħallmu qegħdin at capacity. Jiġifieri l-problema mhijiex li m’hemmx għarfien, imma m’hemmx fejn jikbru iktar. 

ONOR. AMANDA SPITERI GRECH: Meta qed tgħid clubs, għandek ammont?

IS-SUR MICHAEL MIFSUD: Bħalissa għandna erba’ clubs li jgħallmu lit-tfal u kollha qegħdin at capacity, tant li l-korsijiet tas-sajf tagħhom diġà huma magħluqa għax diġà mimlijin. Jiġifieri l-iktar ħaġa li għandna bżonn – u din forsi hija l-fora fejn nista’ nitlob – hija area ikbar għall-clubs fejn jistgħu jespandu.

IĊ-CHAIRPERSON: X’inhi l-viżjoni u x’inhuma n-nuqqasijiet fejn nistgħu nagħmlu aħjar?

IS-SUR MICHAEL MIFSUD: Ovvjament biex taċċella fl-isport trid a wider base. Inti ma tistax taqbad żewġ atleti tfal u tippretendi li dawn isiru elite athletes, imma tibda b’100, imbagħad 50 jilħqu ċertu livell, sakemm ikollok il-pinicle ta’ ħamsa li jkunu prodigies, li ttellagħhom għal ċertu livell. Jiġifieri iktar ma jkollok a wider base, iktar tkun qed tagħti l-isport lil ħafna nies, u iktar hemm ċans li se jkollok dak il-wieħed jew tnejn li jinvesti ħinu biżżejjed li jieħu l-livell tal-isport b’mod ieħor. Din is-sena tlifna olympic qualification by one place. U din mhux wildcard, mhux għax tħassruna għax aħna pajjiż żgħir. Aħna kellna tim ta’ tfajliet li qed jipponta biex jikkompeti fl-olimpjadi, u tlifna l-olympic qualification by one place. Dawn huma żewġ tfajliet li twieldu fl-2001 u l-2002, li għadhom relattivament żgħar ħafna, għax fis-sailing il-maturità tintlaħaq iktar tard, speċjalment fil-49er, il-klassi li qed nikkompetu fiha. Din ġeneralment tintlaħaq bejn it-28 u t-35 sena, jiġifieri dawn għadhom fil-bidu tal-karriera tagħhom and they were just short of qualification.

IĊ-CHAIRPERSON: Il-problema hija l-ispazju?

IS-SUR MICHAEL MIFSUD: Il-problema hija l-ispazju. Aħna m’għandniex bżonn stadium għax għandna l-aqwa stadium, però għandna bżonn fejn naħżnu d-dgħajjes, qlugħ, ħwejjeġ, bagi, eċċ. U l-ispazju jrid ikun maġemb il-baħar u f’żona tal-iżvilupp għax meta ppruvajna nagħmlu applikazzjoni fil-Mistra kulħadd kissirha u attakkaha. Aħna għandna bżonn areas fejn nistgħu naħżnu d-dgħajjes ħalli jkollna clubs ikbar u nkunu nistgħu norganizzaw attivitajiet ikbar. 

IĊ-CHAIRPERSON: Jiġifieri jekk qed nifhem sew, id-domanda għall-isport hija kbira, però s-supply – ħa npoġġiha hekk – hija limitata b’mod li ma tistax tespandi iktar.

IS-SUR MICHAEL MIFSUD: Ma nistgħux nespandu iktar. Pereżempju, biex inkabbru l-isport għal sport tourism nixtiequ nġibu iktar avvenimenti fix-xitwa għax aħna qegħdin f’waħda mill-ftit żoni fl-Ewropa fejn tista’ tagħmel kompetizzjoni fix-xitwa. Min-nofs l-Ewropa ‘l fuq fix-xitwa ma jagħmlu xejn, u n-naħa t’isfel huma daqsxejn iktar limitati minna. Il-kompetituri tagħna huma l-Canary Islands, fejn l-ivjaġġar minn, pereżempju Norway, huwa ħafna iktar diffiċli milli biex jiġu Malta, però m’għandniex il-flotot biex inkunu nistgħu nattiraw events fejn ikollok 1,000 dgħajsa. F’Diċembru nagħmlu attività Ewropea. il-EuroMed, fejn ikollna 250 parteċipant, però qegħdin kważi mal-limitu, għax m’għandniex fejn naħżnu iktar dgħajjes.

ONOR. DAVINA SAMMUT HILI: Fil-lokalità fejn ngħix jien, il-Furjana, meta kont fis-sindakat tiegħi, konna għinna lil Vikings Sailing Club bil-premises, through dak iż-żmien l-Onor. Agius. X’qed jagħmel il-Gvern, u kif qed issibu l-appoġġ min-naħa tal-Gvern sabiex dan l-isport, li huwa mfittex ħafna, ikompli jikber u jattira iktar atleti ta’ età żgħira? Fl-aħħar mill-aħħar l-imħabba għall-isport trid tibda minn meta tkun għadek ċkejken.

IS-SUR MICHAEL MIFSUD: Eżatt. Il-Vikings Sailing Club huwa wieħed mill-clubs li llum huwa on the rise. Kien hemm mumenti fejn għadda minn perjodu daqsxejn diffiċli għax kellu proprjetà tiegħu li kien jikri mil-Land Department li kienet għaddiet għal proġett nazzjonali tal-AFM, però minn dakinhar ‘l hawn ma ħarisx lura u żviluppa parti oħra. Dan il-club jinsab at capacity u qed jitlob għal proprjetà, li hija tal-Gvern, li hija adjacent miegħu, li tista’ tiġi żviluppata u kważi tirdoppja l-footprint tal-club. Din ilha għaddejja għal dawn l-aħħar sentejn u jidher li l-affarijiet qed jieħdu ħafna fit-tul. Ovvjament, l-iktar li għandu bżonn l-isport huwa l-ispazju fejn jista’ jikber. F’dawn l-aħħar snin inbniet is-slipway mill-ġdid tal-Vikings Sailing Club. Dan kellu slipway qasira, meta jaslu d-dgħajjes jaqgħu f’nofsha, u allura biex ittellagħhom tkun iktar diffiċli. Sar investiment sostanzjali eżatt f’nofs il-COVID-19, u llum hemm slipway li tista’ ttella’ u tniżżel l-ammont ta’ dgħajjes li jkun hemm bżonn. 

Apparti minn hekk, fejn tidħol l-inklussività, Yachting Malta xtrat erba’ dgħajjes għad-disabled, u kull club illum għandu waħda minn dawn id-dgħajjes. Jiġifieri l-isport, apparti li miftuħ għal low earners, miftuħ ukoll għal persuni b’diżabilità għax kull club għandu dgħajsa li hija tajba biex tintuża minn persuna f’wheelchair. 

IĊ-CHAIRPERSON:  l-Onor. Agius.

ONOR. DAVID AGIUS: Kemm kienet l-għajnuna finanzjarja li ngħataw iż-żewġ organizzazzjonijiet is-sena l-oħra? 

IS-SUR MICHAEL MIFSUD: Il-Malta Sailing Federation, li hija NGO, fuq sentejn ħadet €340,000 minħabba l-Logħob tal-Pajjiżi ż-Żgħar, fejn infaqna €80,000 f’bagi, €70,000 f’RIBs... (Interruzzjonijiet) Dak kien NDSF contract. Ħafna minnu kien fuq foreign training, coaches, eċċ. Yachting Malta mhijiex eżatt funzjoni sportiva, imma għandha funzjoni tal-industrija għalkemm tinvesti fl-isport. Pereżempju, kull sena ninvestu madwar €30,000 fil-Middle Sea Race. Però mhijiex geared għall-grassroots bħalma hija l-Federation, imma hija geared biex tagħmel lil Malta a yachting destination of excellence.

ONOR. DAVID AGIUS: U din is-sena kemm ingħataw fondi? 

IS-SUR MICHAEL MIFSUD: Għal din is-sena s’issa għandna €70,000.

IĊ-CHAIRPERSON:  L-Onor. Bencini.

ONOR. GRAHAM BENCINI: Sur Mifsud, se nkellmek fuq il-yacht Viva Malta, li konna tkellimna dwaru meta jien kont Shadow Minister għall-isport. Sena u nofs ilu kien sar investiment sostanzjali fid-dgħajsa Viva Malta. Dak iż-żmien jien kont għamilt mistoqsija parlamentari u l-Ministru kien qal li din id-dgħajsa kienet inxtrat biex biha tieħdu sehem f’disa’ tlieqaq fis-sena. Minn dakinhar ‘l hawn f’kemm-il tellieqa ħadem sehem id-dgħajsa Viva Malta?

IS-SUR MICHAEL MIFSUD: S’issa Viva Malta għadha ma ħaditx sehem fi tlielaq. Sar investiment sostanzjali u bħalissa qed isir upgrading tad-dgħajsa. Meta nxtrat id-dgħajsa konna nafu li parti mill-pakkett kien li għandha bżonn ċerti upgrades. Dawn l-upgrades saru... 

ONOR. DAVID AGIUS: Kemm kien l-investiment?

IS-SUR MICHAEL MIFSUD: Jidhirli li d-dgħajsa nxtrat madwar €450,000. Għandha wkoll baġit għal kull sena, li s’issa għadu ma bediex jintuża. 

ONOR. GRAHAM BENCINI: Meta huwa l-pjan li jibda jintuża?

IS-SUR MICHAEL MIFSUD: Din is-sena nibdew nużawhom. Jekk ma tkunx qed ittellaq, se tkun qed tintuża żgur għat-taħriġ. L-intenzjoni hija li din is-sena tagħmel xi tlielaq, però l-proġett mhuwiex fuq sena. 

ONOR. ALEX MUSCAT: Għall-fini ta’ min qed isegwina u forsi mhux intiż – għax nifhem li l-kollega għandu idea tajba – tista’ tispjega x’inhu eżattament dan il-proġett u x’inhi l-intenzjoni ta’ din id-dgħajsa?

IS-SUR MICHAEL MIFSUD: L-intenzjoni ta’ din id-dgħajsa li tkun speċi l-ammiralja tagħna. Id-dgħajsa hija world class, it’s a carbon fibre boat, waħda mill-aħjar dgħajjes li qatt inbnew, bl-iskop li ġġorr it-tim nazzjonali tal-ibburdjar f’kompetizzjonijiet internazzjonali. Din hija dgħajsa li ġġorr 12-il ruħ u m’għandhiex x’taqsam mal-grassroots imma hija xi ħaġa iktar elite. L-iskop huwa li tagħmel kompetizzjonijiet... 

ONOR. GRAHAM BENCINI: Pereżempju l-middle sea race?

IS-SUR MICHAEL MIFSUD: Tista’, għax hija dgħajsa ideali għall-middle sea race u dgħajsa bħalha rebħet din it-tiġrija, però l-iskop mhuwiex li nikkompetu mat-timijiet Maltin għax tkun qisu għandek id-dgħajsa tal-MFA qed tikkompeti mal-Furjana jew Tas-Sliema.

ONOR. GRAHAM BENCINI: Hija dgħajsa nazzjonali.

IS-SUR MICHAEL MIFSUD: Qisu t-tim nazzjonali qed jikkompeti ma’ tim tal-premier. Jiġifieri l-iskop tagħha mhuwiex li tikkompeti fil-middle sea race. Ovvjament mhux jien niddeċiedi, imma jien hekk inħoss. Imma bħall-middle sea race hemm kompetizzjonijiet oħrajn, bħar-Rolex Giraglia u r-Rolex Fastnet. Dawn huma kompetizzjoni tat-tip tar-Rolex Middle Sea Race.

ONOR. GRAHAM BENCINI: America’s Cup hemm xi ħsieb...

IS-SUR MICHAEL MIFSUD: Għall-America’s Cup ma tintużax din it-tip ta’ dgħajsa. Għal dik id-dgħajsa rridu ħafna iktar miljuni. It’s a bit beyond our class.

IĊ-CHAIRPERSON:  L-Onor. Muscat.

ONOR. ALEX MUSCAT: Allura l-intenzjoni ta’ din id-dgħajsa, li hija d-dgħajsa nazzjonali, huwa biex tippromovi atleti Maltin li jkunu laħqu ċertu livell u jekk se tikkompetu barra...

IS-SUR MICHAEL MIFSUD: Hija exposure publiċitarju.

ONOR. ALEX MUSCAT: U liema se jkunu dawk l-atleti Maltin li se jużaw din id-dgħajsa u se jtellqu fiha?

IS-SUR MICHAEL MIFSUD: Id-dgħajsa hija miftuħa għall-atleti kollha membri tal-Malta Sailing Federation li għandhom il-minimum entry criteria, jiġifieri jkollhom 18-il sena u għamlu mill-inqas one offshore race over 610 nautical miles. Iridu jkunu jitħarrġu fuq id-dgħajsa imbagħad jintagħżel tim nazzjonali bħalma jintagħżel tim nazzjonali tal-futbol. Il-coach tat-tim tal-futbol jgħid: lil dak irridu centre-forward u lil dak irridu goalkeeper. U dan huwa l-istess, jiġifieri l-coach jgħid: lil dan irridu tmunier, lil dan irridu technician, u lil dan irridu fuq il-bow. L-iskop huwa simili ħafna għal tim tal-futbol, u huwa kważi tim tal-futbol, għax trid 12-il persuna biex issuqha, u kulħadd għandu l-irwol tiegħu. L-iskop huwa li jkun hemm rotating team biex kulħadd ikollu l-opportunità ta’ din l-esperjenza. Però naqbel mal-Onor. Bencini li l-proġett qed jieħu daqsxejn iktar fit-tul milli hemm bżonn.

IĊ-CHAIRPERSON: Semmejt li qed isir xi upgrading. Jiġifieri din għadha ma ntużatx? 

IS-SUR MICHAEL MIFSUD: Intużat imma not in anger, fis-sens li ntużat għal dak li ngħidulhom boat trials; toħroġ tagħmel trial, tidħol, tagħmel is-setting... Din hija dgħajsa partikolari; għandha canting keel fejn ix-xewka tagħha titla’ mal-ġemb biex tikkumbatti kontra r-riħ. Din għandha bżonn ċerti limit switches, li għamilnihom il-ġimgħa l-oħra, biex tagħmel canting skont ir-riħ li jkun hemm. Jiġifieri hemm ċerti sistemi li jridu jiġu fine tuned għal fuq id-dgħajsa. Huwa proċess.

ONOR. GRAHAM BENCINI: Il-crew qed jiġu mħarrġa fuq din id-dgħajsa? Safejn naf jien hija teknika.

IS-SUR MICHAEL MIFSUD: Id-dgħajsa hija teknika sa ċertu punt. Hija dgħajsa li tista’ tinstaq minn koppja jekk ma tridx tkun aggressiv ħafna fuqha.  Pereżempju, Sqallija hemm waħda bħalha u jżommuha koppja għal skop ta’ cruising.

ONOR. GRAHAM BENCINI: Bħala leisure.

IS-SUR MICHAEL MIFSUD: Din qisha Cosworth, tista’ teħodha għad-dawra tal-Ħadd u tista’ tużaha biex tagħmel tellieqa ġo korsa.

ONOR. GRAHAM BENCINI:  Imma ma naħsibx li xtrajniha għal hekk.

IS-SUR MICHAEL MIFSUD:  Le, ma naħsibx li xtrajniha għal hekk.

IĊ-CHAIRPERSON: Ara ħadd ma jistaqsi fuq yachts lejn Sqallija! 

ONOR. ALEX MUSCAT: Ħalli nerġa’ niġi lura għall-parteċipazzjoni tagħkom fil-Logħob tal-Pajjiżi ż-Żgħar. Liema kienu dawk l-oqsma fejn eċċellajna? Liema kienu d-dixxiplini fejn irbaħna anke l-medalji?

IS-SUR MICHAEL MIFSUD: L-iktar li eċċellejna huma fiż-żgħar. Fl-optimist class aħna konna unbeaten. Fl-optimist class kien hemm sitt medalji u ħadnihom kollha. Gold, silver, bronze boys, u gold, silver, bronze girls.

IĊ-CHAIRPERSON: Kemm kien hemm kompetituri?

IS-SUR MICHAEL MIFSUD: Kien hemm għaxar pajjiżi, imma mhux kollha pparteċipaw. Pereżempju, Montenegro ma pparteċipawx fl-optimist, imma pparteċipaw fl-ILCA. Dawn fl-Ismall Nations Games. U l-Onor. Bencini ħa tixriba tajba!

ONOR. ALEX MUSCAT: Interessanti li qed tgħid li l-clubs qed jattiraw il-ġenerazzjoni ta’ tfal li mhux biss qed jinteressaw ruħhom f’dan l-isport, imma qed jipprattikaw u jġibu l-medalji.

IS-SUR MICHAEL MIFSUD: Qed iġibu l-medalji u għandna atleti li huma prodigies u qed jaħdmu bis-serjetà, jiġifieri the future is very bright. Għandna atleti żgħar li huma tajbin u  ffukati. Bħalissa naħseb li huwa wieħed mill-golden ages tas-sailing. Jekk l-investiment li kellna qabel il-GSSE jkompli, iċ-ċansijiet huma li l-ewwel medalja olimpika għal Malta tiġi mill-ibburdjar. 

ONOR. ALEX MUSCAT: Iktar qabel semmejt li mill-fondi li ħadtu mill-NDSF, dejjem qed nifhem tramite SportMalta...

IS-SUR MICHAEL MIFSUD: Ħafna minnhom huma through SportMalta dirett. Tal-GSSE kien amministrat... Tal-MOC xorta kien hemm fond, però kien ħafna iżgħar. 

ONOR. ALEX MUSCAT: Semmejt apparat li nxtara, fosthom dinghis...

IS-SUR MICHAEL MIFSUD: U bagi.

ONOR. ALEX MUSCAT: Semmejt bagi li huma...

IS-SUR MICHAEL MIFSUD: Autonomous marks. Waħda mill-affarijiet li nbatu minnha aħna hija li l-baħar ta’ madwarna huwa fond ħafna. Kif appena ħriġt barra minn quddiem Tas-Sliema mill-ewwel ġejt f’100 metru baħar. Allura biex tagħmel korsa trid tankra l-baga f’100 metru ilma. Li tagħmilha darba mhijiex problema kbira, għax inti ħriġt u tfajt il-bagi, però r-riħ huwa li hu u waqt tellieqa r-riħ jista’ jdurlek 10 gradi, trid terfa’ l-korsa kollha, iċċaqlaqha u terġa’ tagħmilha. Sakemm inti tagħmel hekk f’100 metru ilma tkun qed tbati ħafna biex ittella’ l-ktajjen, tkun qed iċċaqlaq, terġa’ titfa l-korsa, u jista’ jkun li sakemm qed terġa’ titfa’ l-korsa jerġa’ jiċċaqlaq ir-riħ. It-tlielaq dejjem huma kontra r-riħ, u allura jekk idur ir-riħ trid iċċaqlaq il-korsa. Qabel kienet teħdilna bejn tliet kwarti u siegħa minimu biex inċaqilqu l-korsa kif jinbidel ir-riħ. Aħna ġibna marki, li huma qishom dgħajsa żgħira, b’żewġ muturi, GPS positioning u nħaddmuhom b’iPad, jiġifieri inti tagħti l-pożizzjoni tal-bagi u jekk jiċċaqlaq ir-riħ, litteralment you drag and leave u fi żmien massimu ta’ ħames minuti tkun ċaqlaqt il-korsa. Voldieri fejn qabel konna nbatu biex indaħħlu tlett itlielaq f’ġurnata, illum nistgħu ndaħħlu anke ħamsa. 

ONOR. GRAHAM BENCINI: Fil-fatt nikkonferma, għax konna rajnihom flimkien, u kont spjegajtli dan kollu meta konna fuq il-baħar, qabel ma xarrabtni. Kemm kien l-investiment f’dawn il-bagi?

IS-SUR MICHAEL MIFSUD: Just shy of €80,000.

ONOR. GRAHAM BENCINI: Għal kull baga?

IS-SUR MICHAEL MIFSUD: Le, għal kollha. Huma kienu ftit inqas minn €8,000 jew €9,000-il waħda u aħna xtrajna tmienja. Oriġinarjament xtrajna biex ikollna korsa waħda bi tmien bagi, però f’Jannar li għadda xtrajna t-tieni control box biex issa jista’ jkollna żewġ tracks separati fl-istess ħin; nużaw erba’ bagi u erba’ bagi separatament.

ONOR. GRAHAM BENCINI: U dawn baqgħu hawn wara.  Hux hekk?

IS-SUR MICHAEL MIFSUD: Iva, baqgħu hawn.

ONOR. ALEX MUSCAT: Mill-esperjenza tiegħek, kemm ħallew effett il-flus li intom ħadtu permezz ta’ dan is-social grant tal-NDSF, amministrata minn SportMalta li mbagħad ibbenefikajtu minnha intom, kemm fit-taħriġ kif ukoll f’dan l-apparat li qed issemmi? Kienet parti mir-raġuni għalfejn ġibna dawn il-medalji?

IS-SUR MICHAEL MIFSUD: Bla dubju. Aħna kellna bażi tajba, però konna naslu dejjem sa ċertu livell. L-ewwel nett biex iġġib riżultat trid tikkompeti ma’ min huwa tajjeb. Jekk se nibqgħu ntellqu bejnietna min ikun l-ewwel wieħed se jibqa’ jħoss li huwa l-king. Jekk dan ma jmurx barra u jiġi l-20 post mhux se jitgħallem li jrid jagħmel iktar. Meta trid tibda fi flotot ta’ 300 dgħajsa tibda tesperjenza ċertu tkabbir. Li konna mmorru darba fis-sena ma kienx biżżejjed. Fil-preparazzjoni tal-GSSE kellna nies qed isiefru kull xahar għal European and  world championships ta’ klassijiet differenti. Kienet definite li l-amount of exposure li ħadu għal international competetion għollitilhom il-livell. 

ONOR. DAVID AGIUS: U issa, għall-futur?

IS-SUR MICHAEL MIFSUD: Issa nisperaw li dan it-tip ta’ investiment li konna qed nagħmlu nerġgħu narawh u nibqgħu telgħin bih.

ONOR. DAVID AGIUS: Ma jidhirlix li se jkun hemm next games.

IS-SUR MICHAEL MIFSUD: Next games, le. In-next games se jsiru f’Andorra u mhux se jkun hemm, però f’ta’ Monaco, li huma  eżatt wara, hemm.

ONOR. DAVID AGIUS: Fi żmien tliet snin.

IS-SUR MICHAEL MIFSUD: Iva, però meta konna Malta, il-presidenti tas-sailing federations, għamilna working party tal-EUROSAF tal-ismall states. Ħadt il-permess tal-President tal-EUROSAF u laqqajt il-presidenti kollha Malta waqt li kellna l-games hawn Malta u għedtilhom li ma jistax ikun li meta ma jkollniex il-games l-isport tagħna ibati bin-nuqqas ta’ investiment tal-pajjiżi tagħna, għax bħalma għandna aħna, għandhom l-istess huma. Allura ftehemna u għamilna small states federation tas-sailing u meta se jkun hemm il-games of the small states, hemm is-sailing u m’hemmx, se jkollna l-kompetizzjoni tagħna. Jiġifieri f’Andorra se jkollna s-sailing competition, se norganizzawha aħna bejnietna, mhux il-host country. Se jkollna s-sailing games tagħna li se jsiru mhux uffiċjali u se jkunu in parallel meta ma jkunx hemm is-sailing games.

IĊ-CHAIRPERSON: Se jiġu amalgamati mal-post ukoll...

IS-SUR MICHAEL MIFSUD: Fil-każ ta’ Andorra, peress li m’hemmx baħar se jsiru Barcellona. Fil-fatt it-tim ta’ Andorra jitħarreġ f’Barcellona. Ħloqna working party, li llum huwa organu ta’ EUROSAF u huwa presedut minni, u qegħdin naħdmu biex qatt ma jkun hemm iktar minn sentejn mingħajr games.

ONOR. DAVID AGIUS: Din hija xi ħaġa tajba u pożittiva, imma sadanittant, x’hemm oħrajn bħala miri għas-snin li ġejjin?

IS-SUR MICHAEL MIFSUD: Fil-kontinenti l-oħra għandek il-continental games; l-African Games, l-Asian Games...

ONOR. DAVID AGIUS: Imma li se nikkompetu aħna fihom.

IS-SUR MICHAEL MIFSUD: Se niġi għaliha, għax fil-kontinenti l-oħra kollha hemm il-continental games; għandek l-Asian games, l-African games u n-North American games,  però European games s’issa għadhom ma jeżistux. Bħalissa t-Turkija qed timbotta biex jibdew isiru l-European games, u jekk isiru l-European games, li nispera li jsiru, se jkun hemm is-sailing fihom u l-ewwel edizzjoni se ssir f’Istanbul. Li jkun hemm continental games tkun xi ħaġa pożittiva mmens, għax minn dak li naraw fil-kontinenti l-oħra, dawn qishom ikunu mini olympics għal dak il-kontinent.

ONOR. DAVID AGIUS: Jien smajtek tgħid li olympics target sailing jista’ jkun doable. Biex tilħaq hemm, x’kompetizzjonijiet oħra...

IS-SUR MICHAEL MIFSUD: Jiġifieri qed tirriferi għall-qualification stages?

ONOR. DAVID AGIUS: U x’investiment ikollna bżonn nagħmlu biex nilħqu hemm. Qed nirriferi għall-pajjiż, mhux b’mod individwali.
 
IS-SUR MICHAEL MIFSUD: Biex atleta jipprepara għal... (Interruzzjonijiet) Din is-sena l-olympics se jsiru f’Pariġi, erba’ snin oħra imbagħad se jsiru f’Los Angeles. Kull atleta, jekk irid jitħarreġ għall-olympics fl-ibburdjar, tiġih madwar €100,000 fis-sena. 

ONOR. DAVID AGIUS: Imma to qualify?

IS-SUR MICHAEL MIFSUD: Iva to qualify.

ONOR. DAVID AGIUS: Jiġifieri trid €100,000 kull sena to qualify.

IS-SUR MICHAEL MIFSUD: To compete in the qualification regattas. Inti għandek numru ta’ regattas... Inti tista’ tikkwalifika b’inqas, imma jekk qed tikkompeti bil-49er trid dgħajsa ta’ dik is-sena u sail ta’ dik is-sena. Sail ittellaq bih dik id-darba biss u jrid ikollok top level coach u top level team warajk. Meta tħares lejn olympic level, anke f’pajjiżi oħra, normalment ikunu tfal li ġejjin minn familji reasonably well off, u l-pajjiż jimbuttahom ħafna. 

ONOR. GRAHAM BENCINI: L-atleti jkunu full-time bi preparazzjoni għall-Olympic Games?

IS-SUR MICHAEL MIFSUD: Suppost fl-olympics ma tistax tkun full-time għax l-iskop huwa li it’s an amateur sport. Dawn bażikament ikunu suldati, jew studenti universitarji, jew ikunu ġejjin minn familji li huma jkunu fin-negozju tal-familja li kważi jiddedikaw ħajjithom għall-ibburdjar. Però teoretikament ma jridx ikun a professional athlete.

ONOR. GRAHAM BENCINI: Għall-ibburdjar?

IS-SUR MICHAEL MIFSUD: Suppost għall-isport kollu. 

ONOR. GRAHAM BENCINI: Imma l-oħrajn mhux hekk.

IS-SUR MICHAEL MIFSUD: Fil-futbol bdiet... Imma teoretikament hekk kienet, imma mbagħad tant kienu qed iduru magħha, fis-sens li jgħidu li jkun suldat jew student, u fil-fatt dejjem attwalment ikunu qed jipprattikaw l-isport tagħhom...

ONOR. GRAHAM BENCINI: Nirringrazzjak.

IĊ-CHAIRPERSON: Grazzi ħafna talli ġejtu, speċjalment li qgħadtu tistennew lis-sinjuri ta’ qabilkom ilestu. Qed naġġorna l-Kumitat għal nhar it-Tlieta fis-2.00 p.m. Aħna dejjem ipposponejna li jiġu r-rappreżentanti ta’ SportMalta, jiġifieri naħseb li bħala plan A għandna nibagħtu għaċ-Chairman u s-CEO ta’ SportMalta, imbagħad fil-kas li ma jkunux jistgħu nsejħu lill-uffiċjali tal-Malta Olympic Committee u tal-iSpecial Olympics Malta.

Fl-3.59 p.m. il-Kumitat aġġorna.

